
2023-mut Nunatta Karsiata naatsorsuutaasa akuersissutigineqarnissaannik siunnersuut. 

(Aningaasaqarnermut Akileraartarnermullu Naalakkersuisoq) 

(Aappassaaneerneqarnera) 

 

Aallaqaasiutigerusuppara Kukkunersiuinermut ataatsimiititaliami suleqatikka qutsavigissallugit 

suleqatigiilluarsimanitsinnut 2023-mut Nunatta Karsiata naatsorsuutaanik sukumiisumik suliaqarnitsinni. 

 

Sakkortuumik Naalakkersuisut kajumissaassavakka isumaliuutissiissupput tamaat sukumiisumik 

atuassagaat, tassanilu taakkartorneqartut qisuariaateqarfigalugit.  

 

Uani ilanngussanni suliat marluk erseqqissassavakka, Demokraatiniit ilungersunartorujussuarmik isigisagut, 

aammalu Naalakkersuisunit pitsaasunik nassuiaateqarfigineqarnissaminnik pisariaqartitsisut. 

 

Siullermik pingaarnertullu isumaqarpugut, assuarnartorujussuusoq, Naalakkersuisut aningaasat 

atorsimanngimmatigit, meeqqat tarnimikkut ajornartorsiuteqartut ikiorsernissaannut 

immikkoortinneqarsimasut. Tamatta ilisimavarput, maani nunatsinni meeraqarmat, 

sumiginnarneqarnermikkut aamma/imaluunniit assigiinngitsunik nappaateqarnermikkut 

unamminartitsisunik. Taakku meeqqat ikiorneqartariaqarput. Massakkullu erserpoq, meeqqat taakkorpiaat 

ikiorneqarnissaannut aningaasanik immikkoortitsisoqarsimasoq, aningaasalli atorneqarsimanngitsut.  

 

Tamanna ajorluinnarpoq. Meeqqat ikiorneqarnissaminnik pisariaqartitsisut aamma 

sumiginnarneqaqqipput. Qanoq aamma taamaaliussuugut. Naalakkersuisut utoqqatsissutigaat 

pisortaqarnermi ajornartorsiuteqarneq, inuttassaqannginnerit aammalu ”Psykiatrimi iliuusissatut 

allatorsimaffimmi” takuneqarsinnaasutut, aaqqiissutissatut siunnersuutini takuneqarsinnaasut 

ingerlateqqillugit, atuutilersinnisssaanut anguniarlugu”.  

 

Qaa ukorsii; utoqqatsissutipalaat meeqqanik ataasinnguamilluunniit atungarliortunut ikiuutaanngittut. 

Taamaattumik sakkortuumik Naalakkersuisut kajumissaaartariaqarpakka tamanna pingaarteqqullugu, 

ataasiarlungaluunniit takoqqikkusunngilara, Naalakkersuisut aningaasat immikkoortinneqareersimasut 

atunngitsooraat, meeqqanut tarnikkut ajornartorsiuteqartunut toraakkamik ikiorsiinissamut 

atorneqartussaagaluit. Naalakkersuisut piumaffigissavakka ersarissumik akissuteqassasut 2024-imi aamma 

taamatut pisoqarsinnaanersoq aammalu ersarissumik neriorsuummik takorusuppunga, taamatut 

assigusumik pisoqassanngitsoq 2025-imi. 

Suliap aappaa erseqqissarusutara tassaavoq Kommune Kujallermi ajornartorsiutit annertoorujussuit, 

tamarmik ersarissumik kinguneqartussanngorpasittoq, IA-p borgmesterillu 

aqutsisinnaajunnaarsimanerannik aammalu ataatsimut isiginnissinnaajunnaarsimanerannik. Takuagut, 

kommuni nunatta karsianut akileraarutinik akiliisimanngitsoq aningaasallu allanut atorsimagaat. Takuagut, 

kommuni nukissaaruttoq, isumaginnittoqarfiullu pingaaruteqarluinnartup aqunneqarnera 

Naalakkersuisunut tunniukkaat. Ukorsii, susoqartoruna? 

 

Naalakkersuisut inissisimaneq naalliunnartoq tamaat pillugu nassuiaateqaqquneqarpoq, IA-p 

borgmesterillu pilersissimasaannut Kommune Kujallermi.  

 

Piumasarisariaqarpara, Naalakkersuisut ersarissumik akissuteqarnissaat. Annilaangassutigigakkumi, 

peqqutaasoq, kommunimi aqutsinerlunnerup nipaarsaarutissallugu toqqarneqarsimasoq parteeqatit IA-

meersut, akisussaaffik tamarluinnaat ajornartorsiutit annertoorsuarnut Kommune Kujallermi 

akisussaaffigilluinnaraat. 

 

Taamatut oqaaseqaateqarluta ataatsimiititaliatuut innersuussutigaarput, maannakkut kukkunersiuisoq 

toqqaqqinneqassasoq aammalu 2023-imut Nunatta karsiata Naatsorsuutai akuerineqassasut. 

 


